
 জীৱনটোৰ প্রতি তাইৰ মায়া নােহােৱা হৈ আহিছে...মােহ নাই এই মৃত্যুমুখী শৰীৰটোলৈ।

 তাইৰ জীৱনত নাে কি আছে মােহ কৰিবলৈ ?

 অর্থহীন এই জীৱন।

 যত সার্থকতা নাই। আনন্দ নাই। সুখ নাই। প্রেম নাই। প্রাপ্তি নাই। আকাংক্ষা নাই। স্বাধীনতা নাই।

 মাথাে নাই আৰু নাই।

 এটি বৃহৎ নাই’ৰ সমষ্টি তাইৰ জীৱনটো।

 এই শূন্যতাৰে পূর্ণ জীৱনটোতকৈ মৃত্যুয়েই শ্রেয়...

 শ্মশানেই পৰম আকাংক্ষিত।

 সংঘাত, যন্ত্রণা আৰু সীমাৱদ্ধতাই জুৰুলা কৰি তােলা জীৱনটোত হেৰাই গৈছে অন্তৰৰ অৱশিষ্ট শেষ উদ্যম .....অৱশ হৈ পৰিছে প্রাণ।

 তাইৰ এই মুহূর্তত মােহ আছে যদি কেৱল অকণমান নিদ্রালৈ। অকণমান নিদ্ৰাৰ প্রয়ােজন মাথোঁ। অমৃতাই শুবলৈ চেষ্টা কৰি বিছনাত ইকাটি সিকাটি কৰি থাকিল।

 বুকুত জমা হৈ আহিছে অপাৰ খং, দুখ, অভিমান ক্লেশ। গভীৰলৈ বুজিবলৈ চেষ্টা কৰিছে তাই .....আৰু বুজি উঠিছে কিছু কথা।

 বুজি পাইছে যে, অদিতিয়ে ঠিকেই কৈছিল। তাইৰ দৰে কোনাে অতীতত বিলীন হৈ থাকি বর্তমানক উপেক্ষা নকৰে....অনুৰাগেও কৰা নাই। স্মৃতিবােৰ বুকুত সামৰি ৰখাৰ প্রয়ােজনবােধ অনুভৱ কৰা নাই। হয়তাে সি পাহৰি গৈছে তাইক.. পাহৰি গৈছে সকলাে স্মৃতি। পাহৰি গৈছে শৈশৱৰ সেই অকৃত্রিম বন্ধুত্ব, মৰম, কৈশােৰ যৌৱনৰ প্রেম... সেই অন্তৰৰ দুৰ্নিবাৰ আকর্ষণ।

 বুকুৰ ভিতৰত এক অসহ্য কান্দোনৰ ঢৌৱে তােলপাৰ লগাইছে।

 কিয় ইমান দুখ হৈছে তাইৰ? কিয়?

 আছে নেকি তাইৰ মনত এতিয়াও সুপ্ত আকাংক্ষা অনুৰাগক পােৱাৰ ?

 নাই নাই আশা কৰা নাই তাই।

 একো নিবিচাৰে তাই অনুৰাগৰ পৰা।

 তাইতাে অলাগতিয়াল .. ঠিক এপাহি সৰি পৰা মদাৰৰ ফুলৰ দৰে। যাৰ সৌন্দৰ্য্য আছে ... কিন্তু যাৰ সৌন্দৰ্য্যৰ প্রয়ােগ নাই কোনাে পূজাৰ উপাচাৰ বিধিত। তাইৰ অন্তৰত অনুৰাগৰ প্রতি প্রেম সদায় সজীৱ হৈ ৰব আজীৱন ... কিন্তু প্ৰেমৰ থাপনাত নিজকে তুলি দিব নােৱাৰে তাই অনুৰাগৰ সন্মুখত।

 তাই নিজকে অনুৰাগৰ পৰা যিমান পাৰি দূৰত ৰখাই শ্রেয়।

 সেয়াই মংগল।



(১৪)




 শ্যামলিমা আৰু অনিৰুদ্ধ বৰুৱা যেতিয়া মিষ্টাৰ মেহতাৰ আলােকসজ্জিত ঘৰখনৰ সন্মুখত গাড়ীৰ পৰা নামি আহিল তেতিয়ালৈ প্ৰায়ভাগ আমন্ত্রিত সকলাে বন্ধুবর্গ ইতিমধ্যেই উপস্থিত হৈছেহি। মিষ্টাৰ মেহতাৰ প্রকাণ্ড ঘৰখনৰ বাহিৰ ভিতৰ ৰজনজনাই উঠিছে আমন্ত্রিত অতিথিৰে। মিষ্টাৰ মেহতা আৰু মিছেছ মেহতাৰ পােন্ধৰ বছৰীয়া বিবাহ বার্ষিকী হিচাপে ৰখা গৈছে এই পার্টী।

 সাংঘাতিক ভাবে অন্যমনস্ক হৈ খােজ আগবঢ়াইছে অনিৰুদ্ধই। অনিৰুদ্ধৰ লগত সমানে খােজ মিলাই গৈছে শ্যামলিমা।

 শ্যামলিমাৰ কথাবােৰে তাক ভীষণ চিন্তাত পেলাইছে। তাইৰ কোৱামতে এটি বৃহৎ কেলেংকাৰীৰ সম্ভেদ পাইছে তাই। আৰু ইতিমধ্যে অতি গােপনীয়তাৰে পুলিচ বিভাগে ইয়াৰ তদন্তও আৰম্ভ কৰি দিছে । এই কেলেংকাৰীত বহুতাে উচ্চপদস্থ অফিচাৰ আৰু পলিটিছিয়ান জড়িত হৈ থকাৰ সম্ভাৱনাও আছে। সকলাে ঠিকেই আছিল, কিন্তু এই কেলেংকাৰীত ভাস্কৰ দত্তৰ নাম জড়িত থকাৰ সম্ভাৱনা আছে বুলি তাইৰ মুখত শুনিহে সচকিত হৈ উঠিছে সি।


 ভাস্কৰ দত্তৰ সৈতে যে দুর্নীতিৰ গভীৰ সম্বন্ধ সেই কথা সি জানে বহু আগৰেপৰাই। জানে, যদিও ভাস্কৰ দত্তৰ নাম
অর্দ্ধ-আকাশ : ৰচনাসমগ্র, প্রথম খণ্ড

		 এই পৃষ্ঠাটো শেষবাৰৰ কাৰণে ২৪ নৱেম্বৰ ২০২১ তাৰিখে ০০:৩৩ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

